
永樂大典卷之一萬三千四百五十三　二寘

士

庶士〈書泰誓曰。越我御事庶士注。庶士。衆士也。詳誓〉多士〈詩文王篇思皇多士生此王國。王國克生。維周之禎〉

〈濟濟多士。文王以寧清廟篇。濟濟多士秉文之德群書足用昔周之方盛多士盈朝。時靡有爭。用能俾乂。職官分紀晉陶侃鎮武昌軍殷浩〉

〈庾翼等。皆為佐史。時武昌號為多士。宋蘇東坡集謝制科啓羽翼盛時冠冕多士。六一居士文集序。自歐陽子出。天下爭自濯磨。以通今〉

〈學古為髙以救時行道為賢。以犯顔納諫為忠。長育成就。至嘉祐末號稱多士。張南軒集乞廣取士狀國家設科以羅多士。雖曰考之以文〉

〈辭。而真才實能徃徃由比而得。華鎮雲溪居士集上淮南監司書國家監兩漢之制而廣之。其所以蒐獵多士。網羅英俊。上柯運使書建〉

〈察舉之制。以網羅蒐獵多士。三府光禄主其内。守領刺史主其外。上陸侍郎書當先生叅貳春官。𢖍石多士。某復得奏薄伎當藻鑑李曾伯〉

〈可齋集回侯簿尉謝請舉啓較藝一臺。孰究伏生之𧨏。冠名多士首推侯喜之文。方老眼之增明辱好辭之委眖。沈與求龜溪集謝薦舉啓〉

〈某官提𢖍九流。推轂多士。小德役大德。每蹈孟軻之言先知覺後知將成伊尹之志。曹彦約昌谷集答李湖口謝薦啓當新天子訪落之時。〉

〈詔求多士若賢令尹鳴琴之化。代有幾人兼金合壁後漢蔡伯喈釋誨曰。君臣穆穆守之以平。濟濟多士端委縉紳。鴻漸盈階振鷺充庭譬鍾〉

〈山玉。泗濱石。累珪壁不為之盈。採浮磬不為之索。喻漢多賢人。唐劉子玄求罷。奏記於蕭至忠曰。當今朝號得人。國稱多士。蓬山之下良直〉

〈差肩。芸閣之中英竒接武。選盧子諒答魏子悌詩崇臺非一榦珍裘非一腋。多士成大業群賢濟弘績。注榦收也。臺非一木之枝而就〉

〈為裘非一狐腋之能成。賦偶商民頼是莫不咸化。文王用之果臻以寧。藹藹兮生此王國濟濟兮廣于德心。峨峨焉左右於辟王〉

〈濟濟焉羽儀於邦國。峩峩然願立於王朝。濟濟焉使媚于天子。隆體貌於思皇之日。盡謙恭於師用之時。大而凖牧也能以稱位〉


〈小而携僕也亦皆効職詩書禮樂而加彼磨琢黨庠遂序而與之泳游自朋來而藹藹。咸彚進以彬彬。版築魚𥂁皆有遺逸。山林草澤豈無〉

